
„Ísland er óspilltasta land í heimi.“ Ég minnist þess að hafa 
heyrt þessi orð einhvern tíma. Hver sá sem komst að þessari 
niðurstöðu hefur ekki kafað djúpt í sína rannsókn. Hver ætli 
niðurstaðan yrði í dag?
Mín niðurstaða er sú að Ísland sé spilltasta land í heimi. 
Íslensk stjórnvöld og útrásarvíkingar eru ekki vinsælir í mínum 
augum. Þó Davíð Oddson banni mér að persónugera vandann 
sé ég ekki að ég beri nokkra ábyrgð á þeim vanda sem við 
stöndum frammi fyrir.
Ég á tvö börn, er ómenntuð, atvinnulaus og á íbúð og bíl til að 
borga af. Ég tók lán og fylgdi ráðleggingum þeirra sem sem 
ég taldi klárari en mig í fjármálum. Ég hef samviskusamlega 
borgað reikningana mína og notað afgangs peninga til þess 
að kaupa mat fyrir mig og dætur mínar. Ég hef aldrei eitt um 
efni fram. Nú sit ég uppi með lán sem hækka og hækka á sama 
tíma og atvinnuleysisbæturnar mínar hækka ekkert.
Nú á að bjarga bönkunum og í því samhengi er talað um 
milljarða og hundruð milljarða. Hvar eru fimmþúsund 
krónurnar? Það eru þær sem bjarga heimilunum.  
Skuldirnar hlaðast upp því ég hef ekki lengur efni á því að 
reka heimili.Hver ætlar að aðstoða okkur svo að við verðum 
ekki gjaldþrota?
Ég vil sjá aðgerðir til að bjarga heimilunum og fólkinu í 
landinu. Ég vil fá að vita hvernig fólk á að komast af. Ég vil 
sjá hvernig ég get fylgt börnunum mínum út í lífið án þess að 
óttast um framtíð þeirra.

Að þjóna eða drottna
Í mörgum vestrænum tungu-
málum er orðið minister notað 
um það embætti sem á Íslandi er 
kallað ráðherra. Minister er komið 
úr latínu og merkir þjónn. Merking 
orðsins er nátengd hugmyndinni 
um þjónustu sbr. to minister to 
sem þýðir að annast einhvern. 
Er ekki kominn tími til að finna 
auðmýkri titil á ráðherraembættin? 
Hér virðist vaða uppi sú ranghug-
mynd að embættin séu ætluð til 
drottnununar en ekki til þjónustu 
við almenning.

Bakslagið
Neyðarstjórn kvenna vill lýsa 
áhyggjum af síðasta Borgarafundi. 
Frummælendur voru tveir karlar 
og ein kona, fundarstjórarnir tveir 
voru karlar og pallborðið fullt af 
körlum. Spurningar úr sal voru 
langflestar bornar upp af körlum 
sem trönuðu sér fram fyrir konurnar 
sem þó báðu um orðið. Fólkið sem 
sá um hljóðnemana í salnum virtist 
bara sjá karlana þrátt fyrir að hafa 
ítrekað verið bent á að fáar konur 
hefðu tekið til máls.

Annarra manna hús
Mótmælendurnir sem handteknir 
voru í Alþingishúsinu í upphafi 
vikunnar verða ákærðir fyrir 
húsráð. Ekki þó það að leggja illa 
lyktandi flíkur í edik eða hella kóki 
í klósettið. Nei brotið snéri að 231. 
gr. Almennra hegningarlaga sem 
segir: „Ef maður ryðst heimildar-
laust inn í hús eða niður í skip 
annars manns, eða annan honum 
óheimilan stað […] þá varðar það 
sektum eða [fangelsi]…“ Ding 
dong! Er Alþingishúsið hús annars 
manns?

Íbúar Argentínu vöknuðu við vondan draum þann 19. desember árið 2001. Sama vonda 
drauminn og Íslendingar þann 9. október 2008. Fyrirmyndarsamfélagið og efnahagsundrið voru 
tálsýnir einar. Óveruleikinn sem íbúar beggja landa höfðu talið raunverulegan var ekki til.
Hrunið í Argentínu fól í sér að pesóinn féll um 75%. Laun opinberra starfsamanna voru ekki greidd 
út í nokkra mánuði, eftirlaunagreiðslur lækkuðu um helming (og urðu að engu ef reiknað var í 
erlendri mynt), greiðslukort urðu óvirk, bankar lokuðu dyrum sínum og innistæður þurrkuðust út.

Fjármálaspekúlantar veraldarinnar og hagfræðingar heimsins höfðu dáðst að efnahagsundrinu 
og forseti landsins sem hafði baðað sig í jákvæðri umfjöllun árum saman stóð strípaður og 
ráðalaus á Maítorginu. Frumkvöðlarnir og útrásarkóngarnir fengu löðrung og komu sér úr landi 
en almenningur sat uppi með reikninginn.

Gríðarleg mótmæli og átök brutust út. Daglega fjölmenntu konur þúsundum saman fyrir fram 
forsetahöllina með skaftpotta og sleifar að vopni og börðu þessar heimilistrumbur svo glumdi í 
allri borginni. Stjórnin féll og landið barðist í óreiðu og stjórnmálalegum stórsjó mánuðum saman.

Fjölskyldusamstaða og vöruskipti voru einu opnu leiðirnar. Efnahagskerfið staulaðist hægt og 
hægt á fætur og það sem e.t.v. kom Argentínu til bjargar er að þjóðin er ekki háð innflutningi um 
fæði, klæði né aðrar nauðsynjar. Verkþekking varð aftur metin að verðleikum þar sem viðhald 
og viðgerðir komu í auknum mæli í stað innflutnings á vélum og tækjum.

Umheimurinn fylgdist með í fjarska. Alþjóðagjaldeyrissjóðurinn lagði eitthvað til, en fjármála-
fræðingarnir - í teinóttu jakkafötunum sínum - hristu hausinn og furðuðu sig á „krassinu“. 
Útskýringin var: spilling þróunarlanda og ótraustur grunnur. Ekkert væri að frjálshyggjunni. 
Einkavæðingin hefði verið rétt skref og Argentínumönnum væri bara nær. Skútunni var snúið 
frá suðri til norðurs og heimsfyrirkomulag efnahagsmála sigldi fullum fögrum seglum - uns 
það festist í ís í byrjun október þegar Íslands fór á hausinn – og svo koll af kolli. Og enn eru 
fjármálaspekúlantarnir furðu lostnir og ráðalausir …

Æfingadæmið sem enginn lærði af!

ERNA K

Konan a kassanum

Kristín Ýr Gunnarsdóttir

Launaleynd hefur nú verið afnumin. Þar með 
er eitt vopnið hrifið úr höndum hvítflibba-
glæponanna sem eru svo duglegir að vinna, 
í jakkafötunum sínum. Enda lifa þeir eftir 
speki þar sem orðið duglegur er einhvers-
konar mantra (sem þeir muna ekkert fyrir hvað 
stendur). Nú er bara eftir að afnema hinar 
leyndirnar. Bankaleyndina, eignaleyndina, 
fyrirtækjaleyndina, staðsetningaleyndina, 
Lúxemburgleyndina, hvar-þú-ert-staðsettur-

á-erfiðum-tímum-t.d-þegar-fyrirtækin-þín-
hrynja-ofan-á-þjóðir-leyndina, félagaleyndina, 
upplýsingaleyndina, vinagreiðaleyndina, 
ég-einn-veit-afhverju-við-vorum-beitt-
hryðjuverkalögum-leyndina, afskrifun-skulda-
leyndina. Stærsta valdatæki jakkafata- 
vélmennanna er svarthols-burókrasían sem 
skapar órafjarlægð með von um að hylja,  
sökkva og gleypa allt sem til þarf. Hana þarf 
að afnema. Já og jakkafötin auðvitað.

Konan á götunni:  Eva Rún Snorradóttir

Hólmfríður Garðarsdóttir dósent í spænsku við H.Í. skrifar frá Buenos Aires



Leiðari
Davíð Oddsson seðlabankastjóri lét hafa eftir 
sér í jósku dagblaði á dögunum að yrði honum 
sagt upp starfi sínu sem Seðlabankastjóra 
myndi hann snúa aftur í pólitík. Fólk þurfti þó 
ekki að gera sér ferð til Jótlands eða rifja upp 
menntaskóladönskuna til að komast að þessu 
heldur mátti lesa frétt um málið bæði á forsíðu 
Morgunblaðsins og Fréttablaðsins.

Hrokinn sem Davíð Oddsson sýnir með þessu 
útspili er náttúrulega ótrúlegur. Að leyfa sér að 
segja að hann hætti þegar honum sjálfum sýnist, 
þegar hann er í vinnu fyrir þjóðina og augljós-
lega búið að mistakast (svona burt séð frá því 
að fjöldi fólks var að missa vinnuna á sama 
tíma án þess að hafa nokkuð um það að segja) 
segir allt. Það að fara í viðtal við jóskt dagblað á 
meðan hann neitar að tala við íslenska fjölmiðla 
er fáránlegt. Fyrir utan hvað það er magnað að 
halda að hann myndi sópa til sín fylgi. Elsku 
kúturinn, endilega bjóddu þig fram.

Það fáránlegasta af þessu öllu er samt að 
íslenskir fjölmiðlar gera manninum það til geðs 
að apa þetta upp eftir honum. Tvær forsíður 
dagblaða og fyrstu þrjár fréttirnar í sjónvarps-
fréttum Ríkisútvarpsins snérust um hann. Undir 
lok fréttatímans var hins vegar frétt um að  
Sinfoníuhljómsveit Íslands hefði verið tilnefnd 
til Grammyverðlaunanna sem vekur óneytan-
lega spurningar um fréttamat.

Neyðarstjórn kvenna mælir með því að svona 
smjörklípur séu ekki notaðar til annars en að 
baka úr þeim lummur

Margrét Pétursdóttir Verkakona
„Ráðherrar, alþingismenn, hæstvirta þjóð.“ 
Með þessum orðum hóf Margrét Péturs-
dóttir ræðu sína á Borgarafundi í Háskólabíói 
þann 24. nóvember síðastliðinn. Uppskar hún 
mikið lófatak og fagnaðarlæti í troðfullum 
salnum sem seinna sama kvöld var minntur 
á að væri ekki þjóðin. Í ræðunni sagði hún 
forsætisráðherra til syndanna og afhjúpaði með 
einföldum og skýrum hætti hversu auðvelt það 
er að skipta um fólk á valdastólunum. 

- En hver er eiginlega þessi Magga  
verkakona?

„Ég er úr Voga- og Heimahverfinu í  
Reykjavík. Þetta var rosalega skemmtilegt hverfi 
sem þá var að byggjast upp,“ segir Margrét sem 
er fædd í nóvember árið 1966. Hún bjó í hverfinu 
til 17 ára aldurs en þá flutti hún að heiman, hætti 
í skóla og fór að vinna við það sem hún kallar 
hefðbundin verkakvennstörf, við ummönnun og á 
elliheimilum.Atvinnusköpun fyrir hvern?

- En er það meðvituð ákvörðun að titla sig  
verkakonu?

„Ég er kannski í og með að halda í þetta orð, en 
hver er skilgreiningin á því? Ég mundi segja að 
verkakona væri ómenntuð kona sem vinnur láglau-
nastarf. Það hef ég alltaf gert,“ segir Margrét en 
undanfarin ár hefur hún starfað sem aðstoðarkona 
tannlæknis auk þess að þjálfa veiðihunda

Rauðsokkar kveiktu í mér

Margrét er í Neyðarstjórn kvenna en það eru 
þó ekki fyrstu afskipti hennar af kvenfrelsis-
baráttu. „Ég gekk í Femínistafélagið þegar það 
var stofnað og kynntist þar fullt af flottu og 
frambærilegu fólki. Ég ólst upp við Rauðsok-
kahreyfinguna og fór stundum sem barnapía 
þangað með eldri systur minni. Þá sat ég þarna 
uppi á Skólavörðustíg og hlustaði á fundi og 
litla fyrirlestra sem þær voru með, það kveikti 
í mér,“ segir Margrét og bætir við að stofnun 
Kvennalistans og kjör Vigdísar Finnbogadóttur 
í embætti forseta hafi að auki haft mikil áhrif á sig.

„Ég var það ung þegar Kvennalistinn var að 
byrja að maður var ekkert að spá í að kynna sér 
pólitíkina og flokksstarfið þó maður kysi  
flokkinn,“ segir hún.

Margrét segir uppeldið einnig hafa mótað hug-
myndir hennar um kvenfrelsi. „Það að alast upp á 
heimili þar sem tíðarandinn var þannig að karlinn 
réði flestu. Þetta gerði það að verkum að það var 
eiginlega ekki hægt að gera annað en að fara í 
Femínistafélagið þegar það var stofnað.“

Finnst gaman að rífa kjaft

„Í gegnum Femínistafélagið var ég svo pikkuð út 
og beðin að koma inn í pólitíkina því það vantaði 
þennan kvennavinkil. Þar fór fólk að hlusta á 
það hvað ég hafði að segja og heyrði að ég hafði 
gaman að því að rífa kjaft,“ segir Margrét og vísar 
í ræðurnar sem hún hefur haldið, bæði á Borga-
rafundinum í Háskólabíói og einnig á Arnarhóli 
þann 1. des.

Hún segir viðbrögðin við ræðunum í flestum 
tilfellum hafa verið mjög góð. „Fólk kemur til 
mín í verslunum og þakka mér fyrir og þetta 
hefur bara verið æðislega gott og gefandi.

Auðvitað hefur maður fengið aðeins af hinu 
líka, aðallega frá ungum hægri öfgasinnum,“ 
segir hún en bætir við: „Það er í rauninni alveg 
jafn gott að fá þau viðbrögð upp á yfirborðið. Þá 
veit maður að maður er að gera eitthvað rétt.“

Úrræðin karlmiðuð

Margrét segir mjög mikilvægt að nú sé staðið 
við lög um jafnrétti, ekki bara í orði heldur 
líka á borði. Við hrun efnahagslífsins sé mjög 
mikilvægt að standa vörð um þau réttindi sem 
áunnist hafa. „Við verðum að passa að við 
tökum ekki fleiri skref aftur á bak,“ segir hún 
og bendir á að sú þróun sé nú þegar hafin. 
Það megi til dæmis sjá í nýrri launakönnun 
Félagsvísindastofnunar Háskóla Íslands sem 
sýndi fram á aukinn launamun milli kynjanna 
(sagt var frá könnuninni í 2. tölublaði Kvenna-

stjórnartíðinda). „Það er líka viðbúið að það 
verði erfiðara fyrir konur að komast upp úr 
kreppunni því tilhneigingin er sú að úrræðin 
séu karlmiðuð,“ segir Margrét. Þá segir hún 
ofbeldismálin síst af öllu mega verða útundan 
núna, öryggi kvenna og barna sé forgangsatriði 
nú sem áður.

Útilokar ekki framboð

Aðspurð um óskasamfélag fyrir komandi 
kynslóðir segir Margrét að hugarfarsbreyting 
þurfi að verða bæði hjá ráðamönnum og þjóðinni. 
„Ég vil samfélag jafnréttis í einu og öllu,“ bætir 
hún við.

Í ljósi atburða liðinnar viku spyr blaðamaður 
Margréti hvað hún hyggist fyrir verði henni 
sagt upp í þeirri vinnu sem hún nú sinnir. Hún 
útilokar ekki að hún muni snúa sér að pólitík.

Vidtalid


